
Á Mesa do Parlamento

O Grupo Parlamentar de En Marea, por iniciativa dos seus deputados Marcos Cal Ogando, Antón Sanchez García e Luís Villares Naveira, ao abeiro do artigo 160 do Regulamento da Cámara, presenta a seguinte Proposición non de lei para o seu debate en Pleno.

EXPOSICIÓN DE MOTIVOS

A proposta de trazado, e ata a existencia do proxecto da Autovía do Atlántico A57 A Coruña / Santiago de Compostela / Pontevedra / O Porriño, é un exemplo máis da aposta cega do PP pola vías de alta capacidade e o transporte a motor, un gran negocio para as grandes construtoras e unha ruína para o conxunto da sociedade.

Dicir que ademais dun gasto de diñeiro inaceptable nun contexto de recortes de todo tipo de servizos básicos á cidadanía e un impacto ambiental realmente destrutivo, é unha infraestrutura inútil e redundante. Porque neste traxecto xa existe unha vía de alta capacidade, a AP-9.

A construción desta vía ten unha historia marcada polas imprecisións, a improvisación e o escurantismo, tendo moitas dificultades para poder saber cales son os plans de Fomento, e, no tramo iniciado xa en Pontevedra, fálase unicamente dunha circunvalación.

Son actualidade os casos de autopistas explotadas en réxime de concesión que non teñen o tráfico que se proxectaba, o que obriga ás administración a inxectar diñeiro nas empresas concesionarias, como é, no caso galego, a autopista Santiago de Compostela-Ourense. No caso de se construír a A-57, será previsible que restase gran cantidade de tráfico da A-9, polo que nos poderiamos ver na situación de investir centos de millón de euros na A-57 e ter que inxectar outros tantos na concesionaria da AP-9 polo pouco uso da mesma. Galicia conta actualmente con máis de 1000 km de vías de alta capacidade, segundo datos da propia Consellería de Política Territorial, dato que a sitúa con 34 km/1000 km2, moi por riba do promedio europeo. O conxunto da humanidade enfronta, nun futuro máis ou menos próximo, dous enormes retos que van afectar directamente ao noso modo de entender o mundo: o cambio climático e a superación do pico do petróleo co consecuente fin do petróleo barato. Ambos afectan directamente ao transporte e á mobilidade. O primeiro paso para enfrontar estes retos e optimizar o uso do que xa temos e non manter esta fuxida cara adiante sen criterio e sen sentido.

Polo exposto, o Grupo Parlamentar de En Marea, presenta a seguinte Proposición non de lei:

O Parlamento galego insta á Xunta de Galicia para que inste ao Ministerio de  Fomento a:

1.-  Desbotar o plan de execución e retirar do catálogo da Lei de Estradas do Estado a “Autovía del Atlántico” que ten previsto percorrer, de maneira paralela á AP-9, o traxecto A Coruña-Porriño.

2.- Paralizar as obras xa iniciadas no tramo de Pontevedra e devolver o lugar de A Fracha ó seu estado anterior ao comezo das obras.

Santiago de Compostela, 8 de marzo de 2017.
Asdo.: Marcos Cal Ogando,

Asdo.: Luís Villares Naveira


Antón Sánchez García

Voceiro do GP de En Marea


Deputados do G.P de En Marea.

